
Број 10-102/9

Скопје, 18.03.2005 година                               

ДО

МИНИСТЕРСТВОТО ЗА КУЛТУРА 

КОНЕЧЕН ИзвеШтај на Овластениот ДрЖавен Ревизор

1. Предмет на овој Конечен извештај е извршена ревизија на финансиските извештаи на Министерството за култура – Проект за развој на општините преку културата за 2003 година  кои се прикажани на страните  од 8 до 9. 

2. Ревизијата на финансиските извештаи од точка 1 на овој Конечен извештај е извршена согласно согласно член 2 став 1 и 2 од Законот за  државна ревизија и Годишната програма за работа на Државниот завод за ревизија согласно член 9 од Законот за државна ревизија.

3. Ревизијата од точка 1 на овој Конечен извештај, е извршена во периодот од 25.11.2004 до 10.12.2004 година од страна на тим на Државниот завод за ревизија во состав:

- Владимир Милојевиќ, помошник на ГДР и овластен државен ревизор

- Цвета Ристовска, ревизор 

- Емилија Атанасовска Јовановиќ, ревизор и 

- Зоран Богоевски, помлад ревизор.

4.
Финансиските извештаи од точка 1 на овој Конечен извештај, се изготвени во согласност со прописите кои важат во Република Македонија и истите претставуваат одговорност на раководството на субјектот од точка 1 на овој извештај застапувано од:

- Благој Стефановски - Министер за култура, 

- Ана Ефремова – директор на проектот. 

5.
Одговорност на ревизорите е да го издадат овој Конечен извештај, прикажан на страните од 1 до 7, и да дадат мислење за финансиските извештаи од точка 1, засновано на извршената ревизија.

6. Цел на ревизијата на финансиските извештаи од точка 1 на овој Конечен    извештај е да овозможи  ревизорот да го изрази мислењето:

-  дали финансиските извештаи вистинито и објективно ја искажуваат финансиската положба и резултатот на финансиските активности во согласност со применетата законска регулатива

-  дали е остварено наменско и законско користење на средствата кои преставуваат државни расходи.

7. Ревизијата е извршена  во согласност со Стандардите за Државна Ревизија на Меѓународната организација на Врховните Ревизорски Институции (ИНТОСАИ) кои се пропишани во Република Македонија при вршењето на државната ревизија. Овие стандарди бараат ревизијата да се планира и подготви, со цел да се добие разумно уверување дека финансиските извештаи се ослободени од значајни погрешни прикажувања. Ревизијата вклучува испитувања на докази, проценување на користените сметководствени принципи, како и на важните проценки направени од страна на раководството на субјектот од точка 1 на овој извештај, давање општа оценка за презентацијата на финансиските извештаи и давање оценка за конкретни финансиски трансакции. Веруваме дека спроведената ревизија ни обезбедува разумна основа за изнесеното мислење.

8. Министерството нема доставено известување за превземени мерки во врска со наодите по Конечниот извештај на Овластениот државен ревизор за 2002 година до Државниот завод за ревизија, согласно член 23 став 9 од Законот за државна ревизија. 

9. Добиени се забелешки по Претходниот извештај за извршената ревизија на финансиските извештаи под бр.23-599/2 од 16.02.2005 година. Истите се разгледани и забелешките по точките 9.3. и 9.9. се прифаќаат, забелешките по точките 9.1.1 и 9.15. делумно се прифаќаат, додека останатите забелешки се одбиваат како неосновани.

10.Со ревизијата на финансиските извештаи дадени како составен дел на овој Конечен извештај ревизијата го утврди следното:

10.1.Составен дел на Договорот за кредит за развој склучен помеѓу Република Македонија (како Заемопримач) и Меѓународното здружение за развој (како Заемодавач) број 3530 МК од 05.02.2002 година, согласно План 4 дел А точка 3, е Прирачникот за работа, кој треба да го води Заемопримачот,  и со кој се утврдени:

- критериуми за прифатливост на корисниците; 

- принципи и процедури што треба да се следат за одобрување на под- проектите; 

- услови што треба да се вклучат во договорите за грант  и 

- показателите што ќе се користат од страна на Единицата за координација на проектот во следењето на напредокот на Проектот.

Доставениот Прирачник за работа не содржи деловоден број, потпис на овластено лице, ниту официјален акт за прифаќање на истиот од страна на Заемодавачот, во форма и содржина задоволителни за Заемодавачот согласно План 4 дел А точка 3, поради што ревизијата не беше во можност да се увери во веродостојноста на приложениот документ.

Напоменуваме дека во делот на “Избор на под-проекти” од Прирачникот за работа се наведува Анекс 1 за детали во изборниот процес, како и во делот на “Учесничко следење и институционално учење” се наведува Анекс Ѓ кои на ревизијата не и беа доставени на увид.

Ревизијата не беше во можност да ја оцени основаноста на одобрените под-проекти, нивната поделба и висината на одобренети средства.

10.2.На ревизијата не и беше презентиран официјален документ, акт, од кој може да утврди:

- износот на финансиските средства со кои Владата на Република Македонија ќе контрибуира во Проектот за развој на општините и културата;

- динамиката на реализација и трошењето на средствата од кредитот и на средствата од Владината контрибуција по години, во периодот на реализација на проектот и

- процентуалното учество на Владината контрибуција во секоја пооделна категорија на расходи утврдени во Договорот за кредит, 

10.3.При увидот во документацијата за реализација, надгледување на напредокот на имплементацијата на Проектот, ревизијата констатираше дека во текот на 2003 година, склучени се Договори за грант и тоа:

- за 23 асоцијативните грантови во износ од 166,5 илјади УСД по среден курс на НБРМ на денот на исплата;

- за грантови за заедниците склучени се 15 договори на вкупен износ од 7,5 илјади УСД по среден курс на НБРМ на денот на исплата и

- грантови на Министерството за култура, за кои склучени се 7 договори на износ од 16.456 илјади денари. 

Врз основа на склучените Договори, во текот на 2003 година извршена е исплата на дел од средствата по Договорите,  а обврските за неисплатените средства по Договорите не се евидентирани како обврски во сметководствената евиденција, поради што позициите Активни временски разграничувања и Пасивни временски разграничувања во Билансот на состојба на 31.12.2003 година се потценети за износ од 5.868 илјади денари.

10.4.Корисниците на грантовите, согласно одредбите на склучените Договорите и согласно точка 1.1.”Финансиски процедури” од Сметководствениот прирачник за корисници на грантови, составен дел на Договорот за кредит, се должни да достават до Единицата за координација на проектот финансиски, програмски и трошковен извештај за реализација на секој проект одделно, со копии од изворните документи за вкупните трошоци, како и барањата за дополнителни средства, за календарската година, а најкасно 45 дена од завршувањето на годината. 

10.4.1.При увидот во документацијата на склучените Договори за асоцијативни грантови, ревизијата го констатита следното:

- Договорите во износ од 166,5 илјади УСД, со исклучок на еден, склучени се со рок на реализација од три месеци, при што ниту еден избран корисник не го реализирал проектот во предвидениот рок;

- за исплатени средства во износ од 626 илјади денари корисниците на грантовите, не ги почитуваат одредбите од склучените Договори и немаат доставено финансиски извештаи за тековната година согласно точка 7 и став 2 од склучените Договори и 

- врз основа на склучените Договори исплатени се средства во износ од 5.983 илјади денари или 68,95 % од вкупниот износ на склучени договори, што укажува на ненавремена имплементација на обврските од Договорите.

10.4.2.При увидот во документацијата на вкупно склучените Договори  за грантови за заедниците во износ од 7,5 илјади УСД, ревизијата констатира:

- склучени се 15 Договори без приложена тендерска документација согласно Прирачникот за набавки како составен дел на Договорот за кредит во износ од 130 илјади денари;

- за 5 склучени Договори во износ од 2,5 илјади УСД нема приложено документација согласно Сметководствениот прирачник како составен дел на Договорот за кредит, односно приложен е единствено Договорот за грант, поради што е оневозможено следењето на напредокот на проектите и

- во текот на 2003 година, по основ на овие грантови исплатени се средства во износ од 130 илјади денари или 34,67 % од вкупниот износ на склучени Договори, што укажува на ненавремена имплементација на самите Договорите.

10.4.3.При увидот во документацијата на вкупно склучените Договори  за грантови на Министерството за култура во износ од 16.456 илјади денари, ревизијата констатира:

- исплатени се средтвста во вкупен износ од 13.349 илјади денари и тоа: од средствата од кредит 30% или 4.005 илјади денари и 70 % или 9.344 илјади денари од делот на Владината контрибуција, односно извршена е исплата на 81,11 % од  Договорните износи и

- за исплатени средства во износ од 1.959 илјади денари корисниците на грантовите, немаат доставено финансиски извештаи за тековната година, согласно Сметководствениот прирачник до Единицата за координација на проектот, врз основа на што ќе се утврди наменското и законското користење на доделените средства по склучените договори, како и напредокот на проектот.

10.5.При увидот во документација на склучените Договори за грантови на Министерството за култура, ревизијата утврди дека архивските броеви и дати на истите заведени во самите Договори од страна на Единицата за координација на проектот, не кореспондираат со архивските броеви и дати на изворните документи како основ за финасирање на проектите. 

10.6.Согласно Приоритетна листа на проекти од Министерство за култура, Единицата за координација на проектот одобрила и финансирала два проекти, за кои склучени се и Договори за грант и тоа:  Договор за грант - Конзервација и реставрација на Дом на културата “Драги Тозија” - Ресен број 15-182/229 од 21.11.2003 година на износ од 4.065 илјади денари и Договор за грант - Реставрација на меморијален музеј “Смилевски конгрес” - село Смилево број 15-182/229 од 21.11.2003 на износ од 4.065 илјади денари, спротивно на План 4 дел Б точка 1 (ѓ) од Договорот за кредит, согласно кој : …”критериумот за избор ќе вклучува под-проект кои нема да чини повеќе од 30 илјади УСД”….

10.7.Склучен е Договор за грант број 15-182/221 од 29.10.2003 година на износ од 443 илјади денари, врз основа на предложената Приоритетна листа на проекти од Министерство за култура, за конзервација и реставрација на објект на улица Маршал Тито бр. 26 - Битола. Со записник број 08-857/1 од 18.11.2003 година од оддржаниот работен состанок меѓу изведувачот, надзорниот орган и представникот на Единицата за координација на проектот, констатирана е новонастаната состојба на објектот, и склучен е Анекс на Договорот број 04-251/2 од 18.12.2003 година на износ од  820 илјади денари, со доставување на барање за понуда до само еден изведувач од страна на Единицата за координација на проектот, спротивно на Прирачникот за набавки, Дел 2, согласно кој потребно е доставување најмалку три барања за понуди до изведувачи.

10.8.Врз основа на проектот “Компјутеризацијата на институциите на Министерството за култура” како предвидена активност од “Проекти од Министерство за култура” извршена е набавката на комјутери и компјутерска опрема по фактира број од 590290 од 13.10.2003 година, без склучен Договор за набавка, со кој би се утврдиле правата и обврските на договорните страни.

10.9.За имплементација на проектот, во текот на 2003 година, Единицата за координација на проектот склучила седум Договори за консултантски услуги со експерти од различни области, со кои истите се обврзале да доставуваат извештаи за извршените работи и работни задачи, согласно точка 1 од Договорите, Анекс Б. До Единицата за координација на проектот не се поднесени извештаи од страна на четири консултантите за извршените обврски  согласно Договорите, за исплатени надоместоци во износ од 952 илјади денари.

10.10.Состојбата на позицијата Постојани средства не соодветствува со состојбата на позицијата Извори на капитални средства прикажани во Билансот на состојба на ден 31.12.2002 година за износ од 512 илјади денари, постои и несовпаѓање на износот на активата и пасивата за истиот износ, поради  погрешно евидентирана почетна состојба на горенаведените позиции. 

10.11.Позицијата Извори на деловни средства во Билансот на состојба на ден 31.12.2003 година е потценета за износ од 131 илјади денари, за кој износ:

- позицијата Нематеријални средства е потценета за износ од  49 илјади денари, поради погрешно евидентирана почетна состојба на вкупните нематеријални средства на Единицата за координација на проектот, во износ од 246 илјади денари и погрешно пресметана амортизација во износ од 295 илјади денари и

- позицијата Материјални средства е потценета за износ од 82 илјади денари, поради погрешно евидентирана почетна состојба на опремата за износ од 266 илјади денари и погрешно пресметана амортизација во износ од 348 илјади денари, спротивно на Правилникот за сметководство за буџетите и буџетските корисници (Службен весник на РМ број 28/2003).

10.12.Ставката Капитални трансфери во Билансот на приходи и расходи е потценета за износ од 1.484 илјади денари, за кој износ е преценета ставката Стоки и други услуги, поради пресметани и евидентирани негативни курсни разлики на салдото на Специјална доларска депозитна сметка во Народна банка на Република Македонија во УС Долари по куповен курс на Народна банка на Република Македонија на 31.12.2003 година.

Горенаведеното укажува дека од повлечените средства, согласно Договорот за кредит, не се врши трансфер на истите за намена за која и е извршено повлекувањето.

10.13.Ненаменски е извршена исплата на средства од ставката Капитални трансфери во износ од 21 илјади денари за патни и дневни расходи и тоа:

- позициите Активни временски разграничувања и Обврски спрема државата и други институции во Билансот на состојба на ден 31.12.2003 година се потценети за износ од 5  илјади денари и

- во износ од 16 илјади денари врз основа на Решение за именување претседател и членови на Управниот одбор за проектот “Развој на општините и културата” и стручно тело за координација за изработка на стратегија за заштита на културното наследство бр.17-4950/2 од 24.10.2000 година, иако во наведеното Решение не е утврдено правото на надомест за членовите на Управниот одбор.

10.14.Во текот на 2003 година за реализацијата на проектот, одобрени се средства во вкупен износ од 38.078 илјади денари, од кои: 

- пренесена состојба од 2002 година во износ од 12.773 илјади денари,

- повлечени средства од Кредитот за развој во износ од 268 илјади УСД односно 14.247 илјади денари, 

- од Буџетот на Република Македонија како Владина контрибуција износ од 11.000 илјади денари и 

- остварени други приходи во износ од 58 илјади денари и 

- салдото на непотрошените средства на 31.12.2003 година изнесува 10.924 илјади денари или 28,69 % во однос на вкупните средства.

Имајќи го во предвид износот на одобрени средства согласно Договорот за кредит од 5.000 илјади УСД, Владината контрибуција од 620 илјади УСД како и крајниот рок за реализација на проектот, односно 31.12.2005 година, согласно План 2, Дел Б од Договорот, ревизијата ги констатира следните слабости во реализацијата на проектот:

- износот на повлечените средства од Кредитот за развој не задоволува, ако се има предвид соодносот на повлечените средствата од Кредитот за развој од страна на Единицата за координација на проектот и Владиното учество, при што средствата од Кредитот за развој изнесуваат 56,43 % од вкупните приходи реализирани во текот на 2003 година, а средствата од Владина контрибуција изнесуваат дури 43,57%, 

- динамиката на трошење на средствата од Кредитот за развој, гледано по години, во целост се одвива со бавно темпо поради што и имплементацијата и реализација на проектот не задоволува согласно предвидената динамика. 

11.Според наше мислење, поради ефектите на наодите  изнесени во точките 10.3., 10.11. и 10.12., финансиските извештаи на Министерството за култура – Проект за развој на општините преку културата за 2003 година, невистинито и необјективно ја искажуваат финансиската положба и резултатот од финансиските активности, во однос на важечката  законска регулатива.

12.Според наше мислење, освен за наодите изнесени во точките од 10.1. до 10.14. остварено е законско и наменско користење на средствата во финансиските трансакции кои претставуваат државни расходи.

13.Препораки:

- отписот на постојаните средства да се врши согласно Правилникот за сметководство на буџетите и буџетските корисници (Службен весник на РМ број 28/2003);

- одлуките на Управниот Комитет, да се донесуваат согласно условите наведени во Договорот за кредит и Прирачниците во форма и содржина задоволителни за Заемодавачот;

- неисплатените средства по склучените Договори за грантови да се евидентираат како обврски во сметководствената евиденција на Единицата за координација на проектот;

- да се превземат мерки и да се обезбедат финансиски, програмски и трошковни извештаи од корисници на грантови, за реализација на секој проект одделно, заради следење на имплеметацијата и реализацијата на секој проект;

- да се превземат мерки за следење на динамиката на трошењето на средствата согласно предвидената динамика по години на реализација на проектот.

	
	Овластен државен ревизор

	
	Владимир Милојевиќ

    РЕПУБЛИКА МАКЕДОНИЈА
 ДРЖАВЕН ЗАВОД ЗА РЕВИЗИЈА
Брoj 10-102/21
           10.05.2005 година 
              С к о п ј е
Врз основа на член 27 од Законот за државната ревизија (Пречистен текст) (“Сл. весник на РМ” бр. 73/2004) и добиен Приговор по Конечен извештај за извршена ревизија на Министерство за култура – Проект за развој на општините преку културата за 2003 година број 23-599/4 од 15.04.2005 година, Главниот државен ревизор на Државниот завод за ревизија го донесува следното
Р Е Ш Е Н И Е
по поднесен приговор на Конечен извештај
1. Приговорот на точката 10.13. од Конечниот извештај за извршена ревизија на Министерство за култура–Проект за развој на општините преку културата за 2003 година делумно се прифаќа.
2. Приговорот на наодите од точките: од 10.1. до 10.10. и 10.14. од Конечниот извештај за извршена ревизија на Министерство за култура – Министерство за култура–Проект за развој на општините преку културата за 2003 година не се прифаќа. 
3. Решението по доставениот приговор на Конечниот извештај претставува прилог на Конечниот извештај и  интегрално се интерпретира во Годишниот извештај.
4. Ова решение влегува во сила со денот на донесувањето.

О б р а з л о ж е н и е,

Против Конечниот извештај на овластениот државен ревизор за извршена ревизија на Министерство за култура – Проект за развој на општините преку културата за 2003 година на ден 18.04.2005 година поднесен е приговор 23-599/4 од 15.04.2005 година.

Образложенијата за прифаќање односно неприфаќање на приговорите се следните:

1. Приговорот на точка 10.1. од Конечниот Извештај не се прифаќа, поради тоа што дополнително доставениот текст на Планот за имплементација и Оперативен Прирачник: 
· не содржи деловоден број, потпис на овластено лице, ниту официјален акт за прифаќање на истиот од страна на Заемодавачот; 
· не е идентичен со текстот на Планот за имплементација и Оперативен Прирачник, кој беше доставен на увид за време на вршење на ревизијата и
· ревизијата неможеше да се увери кој од приложените документи претставува официјален документ за работа.
Добиената согласност  од страна на Светска Банка во форма на интернет порака не претставува документиран материјал согласно Законот за архивската граѓа.  

2. Приговорот на точката 10.2. од Конечниот извештај, не се прифаќа,  од причини што на ревизијата не е доставен документ за прифаќање на доставениот Документот за проценка – Project Appraisal Document од 31.05.2001 година од страна на Република Македонија и кој не е преведен на македонски јазик, кој е официјален јазик во Република Македонија, спротивно на член 7 од Уставот на Република Македонија, согласно кој “Во Република Македонија службен јазик е македонскиот јазик и неговото кирилско писмо” и спротивно на член 5 алинеа 9 од Законот за употреба на македонскиот јазик, согласно кој “Македонскиот јазик, покрај употребата во органите на државната власт, во органите на единиците на локалната самоуправа и градот Скопје, се употребува и во:………меѓународните договори и другите меѓународни акти што ги склучува Републиката……”.
3. Приговорот на точка 10.3. од Конечниот извештај,  не се прифаќа, затоа што не е спроведена соодветна сметководствена евиденција на извршените финансиски трансакции, спротивно на член 5 од Законот за сметководството на буџетите и буџетските корисници, согласно кој “Буџетите и буџетските корисници се должни да го водат сметководството по системот на двојно сметководство, а според распоредот на сметките од сметковниот план на буџетите и буџетските корисници”.
4. Приговорот на точка 10.4. од Конечниот извештај, не се прифаќа, од причини што:
· точката 10.4. е вовед на потточките 10.4.1, 10.4.2 и 10.4.3.;

· точка 10.4.1. алинеа 1, бидејќи дополнително доставената докумнетација не го регулира пролонгирањето на рокот на извршување на проектите;
· точка 10.4.1. алинеа 2, бидејќи дополнително доставената документација не се однесува за констатацијата на оваа алинеа, односно за наведениот износ на недоставените извештаи од наодот не е приложена дополнителна  документација;
· точка 10.4.2., затоа што е спротивно на Прирачникот за набавки, дел 2 Методи на набавка, Стоки, точка а) Национално купување, став 2,  алинеа 5 , согласно кој “ Чекори кои треба да се следат……да се осигура дека условот за добивање на најмалку три понуди е исполнет” и
· точка 10.4.3., затоа што во Прирачникот за набавки, Вовед став 2 е утврдено дека “Прирачникот се однесува само на набавките извршени со средствата од грантовите ……” и се однесува за сите видови грантови за кои средства се доделени на корисниците од Проектот, а исто така Сметководствениот прирачник се однесува за сите видови грантови и Избрани Под-Проекти, а не само за асоцијативните грантови и грантовите на заедниците. 

5. Приговорот на точка 10.5. од Конечниот извештај, не се прифаќа, затоа што наведената забелешка  не се однесува на основот искажан во наодот на оваа точка. 

6. Приговорот на точка 10.6. од Конечниот извештај, не се прифаќа, затоа што склучените договори за проекти од Приоритетната листа на Министерството за култура, се спротивни на одредбите од склучениот Договорот за кредит, План 4 дел Б точка 1 (ѓ) од Договорот за кредит, согласно кој: …”критериумот за избор ќе вклучува под-проект кои нема да чинат повеќе од 30 илјади УСД”…., а дополнително доставената документација – интернет пораки за согласност на Светска Банка за имлементацијата на проектот, не претставува документиран материјал. Дополнително приложениот Предлог за измена на Договорот за кредит од страна на Светска Банка е доставен до Министерството за финансии на ден 14.12.2004 година.  
Исто така одредбите од Договорот за кредит, не се повикуваат на Дополнително доставениот “Прирачник кој се однесува на многу мали набавки за средствата доделени од Светска Банка, ИДА, мали-грантови, заеми и кредити”.
7. Приговорот на точка 10.7. од Конечниот извештај, не се прифаќа,  поради тоа што дополнително доставената документација не ја менува констатираната состојба односно склучен е Анекс на Договорот за грант од предложената Приоритетна листа на проекти од Министерство за култура, со доставување на барање за понуда до само еден изведувач, спротивно на Прирачникот за набавки, Дел 2, согласно кој потребно е доставување најмалку три барања за понуди до изведувачи.
8. Приговорот на точка 10.8. од Конечниот извештај, не се прифаќа, затоа што е постапено спротивно на План 4 дел Б точка 2 од Договорот за кредит, согласно која “Под-грантовите ќе бидат дадени под услови при кои ЕКП ќе стекне, преку стандарден договор за под-грант, права соодветни за заштита на своите интереси и оние на Здружението…”. 
9. Приговорот на точка 10.9. од Конечниот  извештај, не се прифаќа, затоа што наведениот приговор ја потврдуваат констатираната состојба од ревизијата.
10. Приговорот на точка 10.10. од Конечниот извештај, не се прифаќа, затоа што не е спроведена сметководствена евиденција на извршените финансиски трансакции согласно одобрените расходни ставки со буџетскиот документ за 2003 година.
11. Приговорот на точка 10.13. од Конечниот извештај,  делумно се прифаќа, и тоа:
· во однос на став 1, се прифаќа поради дополнително доставена документација - патни налози и
·  во однос на став 2, не се прифаќа затоа што дополнително доставената документација се однесува на правото на надоместоци на членовите на Управниот Одбор за 2004 година.
12. Пиговорот на точка 10.14. од  Конечниот извештај, не се прифаќа, затоа што наведените забелешки ја потврдуваат констатираната состојба од ревизијата.
Согласно горенаведеното, се одлучи како во диспозитивот на ова Решение.

Главен државен ревизор,







                       Методија Тошевски

